Bethan Teify

Ymweld â’r byd 9

UGANDA
Prifysgol Nottingham yn dyfeisio ffwrn i bentre yn Uganda

Mae Nottingham yn bell iawn o Uganda ond mae myfyrwyr Prifysol Nottingham yn helpu newid bywyd pentre yno.  Gwelodd Dr Mike Clifford, darlithydd mewn peirianneg fecanyddol hysbyseb yn un o gylchgronau Tearfund.

Roedd  Pastor Job sy’n gofalu am 12 o eglwysi yn Soroti, dwyrain Uganda yn chwilio am ffwrn goed roedd e’n gallu ei chario o gwmpas.  Pam? Doedd dim siop fara yn y pentre ac felly roedd rhaid prynu bara o’r tu allan, a roedd hynny’n ddrud.

Roedd yr eglwys eisiau darparu bara rhad a hefyd roi gwaith i’w haelodau.  Allan o dros 100 o aelodau dim ond 7 oedd â swyddi.  Cynhyrchu ffwrn addas oedd her Mike i’w fyfyrwyr.  Rhoddodd Cwmni Warburtons (cwmni pobi) flawd am ddim i’r fenter ac o fewn 6 mis, ar ôl llawer o arbrofi, roedd y ffwrn yn barod!  Roedd hi wedi cael ei chynllunio i bobi bara fel maen nhw’n ei fwyta yn Uganda - fel teisen gyda llawer o siwgr!

Aeth Mike i Gaeredin i gwrdd â Pastor Job oedd yn aros yno am ychydig. Dangosodd gynlluniau’r ffwrn iddo a roedd e wrth ei fodd. Dangosodd  lun o adeilad ar ei hanner i Mike – roedd un hanner yn mynd i fod yn weithdy saer a’r hanner arall yn siop fara - cartre’r ffwrn!  Pren sbâr o’r gweithdy fyddai’r tanwydd.  Doedd dim offer ar gyfer y gweithdy na’r siop fara eto 

ond bydden nhw’n defnyddio beth oedd gyda nhw.

Yn sydyn roedd Mike  yn nerfus iawn. Beth os na fyddai’r ffwrn yn gweithio? Dwedodd Pastor Job yn hyderus wrtho y byddai ei eglwys yn dal i weddïo am y myfyrwyr oedd yn gweithio ar y prosiect.

Aeth misoedd heibio ac yna un dydd clywodd Mike a’i fyfyrwyr y newyddion roedden nhw wedi bod yn aros amdano.  Roedd y ffwrn wedi ei hadeiladu ac yn gweithio! Roedden nhw wedi pobi torthau o fara, sgôns a theisennau hyfryd. Nawr byddai’r siop fara yn gallu rhoi gwaith i bobl ifanc yr ardal yn lle eu bod yn gorfod gadael y pentre a mynd i Kampala (y brifddinas) i chwilio amdano.

Gweddïwn, Diolch Arglwydd am y doniau rwyt ti wedi eu rhoi i bob un ohonon ni.  Helpa ni i’w defnyddio nhw fel Dr Mike Clifford i helpu pobl dlawd y byd ac i ddangos dy gariad di atyn nhw. Yn enw Iesu Grist, Amen.

